
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

জ্ঞাতি-শত্রু।
১৯



 ডাক্তার বাবু গম্ভীরভাবে বলিলেন, “শক্তিসাধন বাবুর এই এইরূপ অন্যায় সন্দেহের কোন কারণ নাই। কিন্তু যখন তিনি সন্দেহ করিয়া এই সকল কথা পুলিসের গোচর করিয়াছেন, তখন আপনারা অবশ্যই তাহার সন্ধান লইবেন। কিন্তু আমি যতদূর জানি, তাহাতে হরিসাধন বাবুর জ্ঞাতি ভ্রাতাগণকে এ বিষয়ে সম্পূর্ণ নির্দ্দোষী বলিয়াই মনে হয়।”

 এই বলিয়া ডাক্তার বাবু তথা হইতে প্রস্থান করিলেন। আমি শক্তিসাধনের দিকে চাহিয়া জিজ্ঞাসা করিলাম, “আপনার জ্যেষ্ঠের পুত্রাদি কয়জন?”

 শক্তিসাধন অতি বিনীতভাবে উত্তর করিলেন, “দাদার দুই-তিনটী সন্তান হইয়াছিল কিন্তু কালের বিচিত্র গতি—একটীও জীবিত নাই।”

 আমি আরও আশ্চর্য্যান্বিত হইয়া জিজ্ঞাসা করিলাম, “তবে আপনি এখানে থাকেন না কেন?”

 শক্তিসাধন কথাটা এবারও চাপা দিবার চেষ্টা করিলেন কিন্তু পারিলেন না। অবশেষে আমার নির্ব্বন্ধাতিশয় দেখিয়া অতিশয় লজ্জিত হইয়া বলিলেন, “আমি জাতিচ্যুত হইয়াই স্বতন্ত্র বাস করিতেছি।”

 অত্যন্ত আশ্চর্য্যান্বিত হইয়া আমি জিজ্ঞাসা করিলাম, “সে কি? আপনি জাতিচ্যুত হইলেন কেন?”

 শ। সে সকল কথা আমায় আর জিজ্ঞাসা করিবেন না। ব্রাহ্মণের সন্তান হইয়া নীচজাতির হস্তে আহার করিয়াছিলাম, এই অপরাধে জাতিচ্যুত হইয়াছি।

 আ। আজকাল অনেকেই ত ঐরূপ করিতেছেন?

				 এই পাতা শেষ সম্পাদিত হয়েছে ০৬:৪৭টার সময়, ৫ ফেব্রুয়ারি ২০২২ তারিখে।

